
	Grusswort Regierungsrat Christian Amsler zur Einweihung des Rheinschulhauses nach dem Umbau am 16.2.2011

	1.
	Liebe Marcel, liebe René

Liebi Gäscht

(Zeitung)  Mehr Platz fürs Lernen - und für Pausen

En Titel, wo mir gfallt!

Platz für Lerne isch immer guet. Und au Pause ghöred äbe dezue i üsere schnäll läbige und dicht bepackte Ziit. 
Jo, d'Schnelllebigkeit, demit aber oft au Oberflächlichkeit; Infos jaged sich, 24 Schtund uf Sendig und Empfang, Sache grooted rasch in Fokus - werded aber au schnell wieder uusblendet. Ziit ha, Entschleunige, mol eifach nüt mache wärded zu wichtige und koschtbare Güeter vo dä Moderni.
Drum: Jungi Mänsche inere Pausesituation, farbigi Stüehl - ä guet glunges Bild zur Illustration vom Artikel über dä Umbau vom Rhiischuelhuus.


	2. 
	860 Schülerinnen und Schüler und 80 Lehrerinnen und Lehrer mit Voll- und Teilzeitpensum - d' Handelsschuel HKV isch ä Erfolgsstory. Logisch, dass da immer au zu Platzfrooge füehrt. Üseri Handelsschuel hät ä langi Tradition do unne am Rhii im rosarote Hauptgebäude und i dä Stricki und jetzt äbe au no do i dä Beletage vom Rhiischuehlhuus 


	3.
	Well mir aber ganz bsunders au d'Bruggeagebot am Herze liiged, isch es ä bsunderi Freud, dass i däm Huus au fantastischi Projekt we Case Management, Sprungbrett, "Next Step" und viilicht au bald es Pipelineprojekt "Horizont Generation plus" ä Basis und ä Heimat findet.

Sie werded vom Vivian Biner und em Rolf Dietrich no meh drüber ghöre.

	4.
	Speziell dank ich em ganze Team, wo da do möglich gmacht hät. Do häts au vili gueti Geischter hinder dä Kulisse gäh, vil Handwerker, wo Qualitätsarbet glieferet händ. 

Bsunders dank ich aber dä Christina Rütimann und em Rektor René Schmidt, dä beide zu Recht stolze "Bauorganisatoren", wes do inne im Artikel so schön heisst.



	5.
	Im chliine Paradies Schaffhausen händ mir ä starks und viilfältigs Bildingswese und do druf chömmer stolz sii. 
Und trotzdem häts Bildig nid nu liecht momentan. Sie isch vo dä Parteie als eis vo dä Lieblingsthemene für d'Wahle 2011 entdeckt worde. Parteie schriibed neu Bildigsleitbilder und schtelled These uf und …ganz neu…schriibed sogar Lehrplän!
In Schaffhuuse schtönd grossi Vorhabe vor dä Tüür we 
· Gleiteti Schuele, 
· Neuregelig vo dä Bildigschoschteverteilig zwüsched Kanton und Gmeinde, 
· d'Revision Schuelgsetz, 
· ä Vorlag zu bedarfsgerechte Tagesstrukture und es 

· grossi Projekt Zuekunft Lehrberuf.

Ich freue mich immer wieder über positivi Kooperatione zwüsched Schtadt und Kanton we do im Rhiinschuelhus. Danke a d'Schtadt fürs Gaschtrecht!
Jetzt aber au vo minere Siite: HERZLICH WILLKOMME im alte, neue Rhiischuelhuus!
(Mahnfinger) Doch bi aller Fäschtstimmig: Nämed mir üs doch nid z'wichtig, well mir jetzt do sind und nochher no mit em Glas aaschtossed. Mir alli sind hüüt Obig Biigmüse und Kulisse! Aber trotzdem Flotti!

Au die bitzli abgriffe aamuetendi Ussefassade und aber au di schön renovierte Rüüm im Innern sind schlussendlich nu Kulisse für d' Menschen, wo drin läbed. 
Und däne Mänschen dank ich für ihres Engagement als Lernendi, als Lehrendi und defür dass sie die Rüüm mit em wohre Läbe fülled. 

Lerne verbindet, führt Mänsche und Kulture zäme und berüehrt Chopf, Hand, Herz und Seel. 

I däm Huus würt dä junge Lernende und angehende Bruefslüüt nid nu dä wunderbar Blick uf üsern Rhii gwährt, sondern au ä Fänschter zur Welt göffnet um sie uf ihri verantwortigsvoll Arbet im Bruef und als wertvolli Schtütze vo üsere Gsellschaft vorz'bereite!

Zum Glück gots i dä Bildig immer ….immer um Mänsche. Und genau drum mach ich min Job so gern. 

Und Sie alli….doch sicher au, oder!?

